
Self-Knowledge is Compulsory to be Loveful to All

· Radha Gupta

A person with pure mind always wishes to be loveful with everyone. He tries his best and becomes loveful to a large extent but fails at last as a strong bodily feeling and ego overpower him again and again.


The story tells that the only way of being loveful is self-knowledge. A person living in soul-consciousness not only sees others with soul perception but also knows that every  person is carrying his own impressions(sanskaras) and these impressions make him different on every level – gross or subtle. Every person thinks and behaves differently, therefore instead of expecting everyone to behave like him, he accepts them as they are and forgives them if required. These two powers of acceptance and forgiveness are symbolized as Balaa and Atibalaa  sciences in the story.


The story describes that everey person possesses powerful mind. This mind lies in two layers-upper and lower. Upper layer is called conscious mind and lower is called subconscious mind. Conscious mind mostly acts according to subconscious, therefore the subconscious demands more attention. While living in soul consciousness, a strong belief of being a soul emerges in subconscious but the transformation of consciousness transforms this belief and a new belief emerges that he is a body. This transformation of belief is symbolized as Yakshini Taatkaa getting converted into demon Taatkaa.

This new demon belief affects the conscious mind and a strong feeling of bodiness emerges at conscious level. Now a person gets filled with ego. The story tells that both of these – namely Maareecha and Subaahu have their roots in the demon belief lying in subconscious mind, therefore uprooting this belief is the first priority and this uprooting can be done only by living in soul consciousness called Raama/Rama. 


Uprooting of demon belief fills a person with lots of qualities symbolized as divine weapons and enables him to sweep the bodily feeling and ego from the conscious level. Now this pure conscious mind makes a person loveful to all.

विश्वामित्र-यज्ञ-कथा का आध्यात्मिक स्वरूप
· राधा गुप्ता
· वाल्मीकि रामायण में अध्याय १८ से ३४ तक विश्वामित्र के यज्ञ की कथा विस्तार से वर्णित है। कथा का संक्षिप्त स्वरूप इस प्रकार है –
ब्रह्मा जी के मानस पुत्र थे कुश। कुश से कुशनाभ का जन्म हुआ और कुशनाभ के पुत्र हुए गाधि। गाधि से विश्वामित्र की उत्पत्ति हुई, इसलिए विश्वामित्र गाधि-नन्दन कहलाए। कुश वंश में जन्म लेने के कारण उन्हें कौशिक भी कहा गया। एक बार विश्वामित्र ने सिद्धि हेतु एक यज्ञ का अनुष्ठान किया परन्तु बहुत प्रयत्न करने पर भी वह यज्ञ पूर्णता को प्राप्त न हो सका क्योंकि यज्ञ की पूर्णता के समय रावण द्वारा प्रेरित हुए मारीच और सुबाहु नामक दो राक्षस अपने सहयोगियों के साथ आकर उस यज्ञ में विघ्न उपस्थित कर देते। अतः यज्ञ की पूर्णता हेतु एक दिन विश्वामित्र अयोध्यापति दशरथ के पास गए और उनसे उनके ज्येष्ठ पुत्र राम की याचना की। राम की किशोरावस्था तथा राक्षसों की प्रबलता को ध्यान में रखते हुए दशरथ ने विश्वामित्र के साथ राम को भेजने में अपनी असमर्थता व्यक्त की परन्तु बाद में वसिष्ठ जी के समझाने पर पुत्र-हित को भी ध्यान में रखते हुए उन्होंने राम और लक्ष्मण को विश्वामित्र को सौंप दिया।

अयोध्या से निकलकर विश्वामित्र ने राम को बला और अतिबला नामक दो विद्याएँ प्रदान की जो ब्रह्मा जी की तेजस्विनी पुत्रियां थी। राम ने भी विश्वामित्र के आदेशानुसार सरयू के जल से आचमन करके बला और अतिबला नामक दोनों विद्याओं को ग्रहण किया।

मार्ग में जाते समय विश्वामित्र ने राम के प्रश्नों का समाधान करते हुए उन्हें सरयू-गंगा संगम के समीप निर्मित पुण्य आश्रम का परिचय दिया, संगम के जल में उठती हुई तुमुल ध्वनि के कारण को स्पष्ट किया, मलद और करूष जनपदों को समझाया तथा ताटका वन का परिचय देते हुए ताटका की उत्पत्ति का वर्णन किया। उन्होंने बताया कि सुकेतु यक्ष की यक्षिणी कन्या ताटका ही सुन्द नामक दैत्य से विवाह करके राक्षसी ताटका बन गई और उसके मारीच तथा सुबाहु नामक दो पुत्र हुए। ये सब मिलकर ऋषि अगस्त्य जी के सुन्दर देश को उजाडने के कारण अगस्त्य द्वारा भी शापित होकर राक्षस भाव को प्राप्त हुए।

ताटका वन में पहुँचकर विश्वामित्र ने राम को मारीच तथा सुबाहु की माता ताटका की गति को अवरुद्ध करते हुए उसका वध करने की आज्ञा दी, अतः राम ने ताटका का वध कर दिया। ताटका-वध से प्रसन्न हुए विश्वामित्र ने राम को अनेकानेक दिव्यास्त्र प्रदान किए जो प्रजापति दक्ष की जया और सुप्रभा नामक दो कन्याओं के पुत्र थे। राम ने सभी दिव्यास्त्रों को अपने मन में धारण कर लिया और उन दिव्यास्त्रों से आवश्यकता के समय मन में उपस्थित होकर सहायता करने का आग्रह किया।

ताटका वन से बाहर निकलकर राम और लक्ष्मण विश्वामित्र की यज्ञस्थली और वामन भगवान् की निवासस्थली सिद्धाश्रम में पहुंचे तथा विश्वामित्र के यज्ञ में दीक्षित हो जाने पर उस यज्ञ की रक्षा करने लगे। लक्ष्मण की सहायता से राम ने यज्ञ का विध्वंस करने वाले मारीच और सुबाहु नामक राक्षसों में से मारीच को तो एक ही बाण से सौ योजन दूर समुद्र में फेंक दिया और सुबाहु को उसकी सेना सहित मार डाला।
कथा की प्रतीकात्मकता
१-कुश- कुश शब्द में कु का अर्थ है- अपवित्रता और श का अर्थ है शमन, समाप्ति। अतः कुश का अर्थ हुआ- अपवित्रता का शमन अर्थात् मन की ऐसी स्थिति जहां पवित्रता विद्यमान हो। पवित्रता(कुश) मन का एक विशिष्ट गुण है, इसलिए कथा में कुश को ब्रह्मा जी का पुत्र कहा गया है।
२-कुशनाभ- कुश के पुत्र हैं कुशनाभ। कुशनाभ शब्द में कुश का अर्थ है पवित्र मन और नाभ का अर्थ है – नाभि या केन्द्र। मन अथवा विचारों की पवित्रता जब जीवन के केन्द्र में स्थापित हो जाती है, तब वाणी और कर्म में भी पवित्रता का प्रादुर्भाव होता है। अतः मनसा-वाचा-कर्मणा शुद्ध व्यक्तित्व को कुशनाभ शब्द द्वारा इंगित किया गया है।
३-गाधि- कुशनाभ के पुत्र हैं गाधि। गाधि शब्द गाध् से बना है, जिसका अर्थ है – खडे रहना अथवा डुबकी लगाना। मन-वचन तथा कर्म की शुद्धता(कुशनाभ स्थिति) के फलस्वरूप ही मनुष्य अपने जीवन में पूर्ण आत्म-विश्वास और आत्म-सम्मान के साथ खडा रहता है। आत्म-विश्वास तथा आत्म-सम्मान की स्थिति ही गाधि कहलाती है।
४- विश्वामित्र- गाधि के पुत्र को विश्वामित्र कहा गया है। विश्वामित्र शब्द विश्व और मित्र से बना है जिसका अर्थ है- सबके सा मैत्री अथवा प्रेम। विश्वामित्र को गाधि का पुत्र कहकर यह संकेत किया गया है कि सबके साथ मैत्री अथवा प्रेम केवल तभी सम्भव है जब मनुष्य पहले अपने प्रति विश्वास और सम्मान  से भरा हो। अपने प्रति विश्वास और सम्मान ही शनैः-शनैः सबक् प्रति विश्वास, सम्मान, मैत्री अथवा प्रेम को अत्पन्न करता है। विश्वामित्र को कुशवंशी(कौशिक) कहकर यह इंगित किया गया है कि सबके प्रति मैत्री अथवा प्रेम का भाव मनुष्य के भीतर अकस्मात् उत्पन्न नहीं होता. सबसे पहले मन की शुद्धता(कुश-स्थिति) चाहिए। मन की शुद्धता से ही वाणी और कर्म में शुद्धता आती है(कुशनाभ स्थिति)। मन-वचन तथा कर्म की शुद्धता से मनुष्य में आत्म-विश्वास और आत्म-सम्मान पैदा होता है(गाधि स्थिति)। अपने प्रति विश्वास और सम्मान को धारण करने वाले मनुष्य के भीतर ही एक न एक दिन सबके प्रति सम्मान, विश्वास, प्रेम अथवा मैत्री का भाव जाग्रत होता है(विश्वामित्र स्थिति)। 
५-वसिष्ठ- मनुष्य का ऊर्ध्व विकास(आध्यात्मिक ऊँचाई) चाहने वाली चेतना वसिष्ठ तथा क्षैतिज विकास चाहने वाली चेतना विश्वामित्र कहलाती है, अर्थात् वसिष्ठ चेतना सर्वदा यह चाहती है कि मनुष्य सतत् आत्मा-परमात्मा की ओर बढता चला जाए तथा विश्वामित्र चेतना चाहती है कि मनुष्य सबके साथ मैत्री स्थापित करे। 
६-राम- जैसा कि पिछली टिप्पणियों में स्पष्ट किया जा चुका है, अपने वास्तविक स्वरूप- आत्म स्वरूप को पहचान लेना और उसमें स्थित होना मनुष्य के भीतर राम-चेतना का अवतरण है। कथा में राम को बालक कहकर यह संकेत किया गया है कि आत्म-ज्ञान की अपरिपक्व अवस्था भी अवचेतन मन में रहने वाली देहमान्यता(ताटका) को समाप्त करने में समर्थ है। 
७-सरयू जल में आचमन- सरयू शब्द सृ(सरति अर्थात् बहना) तथा ऊ के योग से बना प्रतीत होता है। वेद में ऊ तथा ई अक्षर क्रमशः पुरुष(आत्मा) तथा प्रकृति के वाचक हैं तथा जल शब्द चेतना को इंगित करता है। इस आधार पर सभी के भीतर एक समान आत्म-चेतना प्रवाहमान है- इस चिन्तन अथवा भाव में स्थित होना सरयू के जल में आचमन करना है। 
८-विश्वामित्र द्वारा राम को प्रदत्त बला और अतिबला विद्याएँ – बला और अतिबला विद्याएँ बलशाली(बला) और अत्यन्त बलशाली(अतिबला) क्षमाशक्ति तथा स्वीकार शक्ति को इंगित करती हैं। आत्म-स्वरूप में स्थित मनुष्य भी जब कर्मक्षेत्र में रहता है और अन्य मनुष्यों के साथ सम्बन्ध-सम्पर्क में आता है, तब सबके साथ प्रेमपूर्ण अथवा मैत्रीपूर्ण बने रहने के लिए उसे क्षमाशक्ति तथा स्वीकार शक्ति की सबसे पहले आवश्यकता होती है क्योंकि प्रत्येक मनुष्य (जीवात्मा) की सोच और तदनुसार व्यवहार एक दूसरे से सर्वथा भिन्न ही होते हैं। इन दोनों शक्तियों को व्यक्तित्व में आत्मसात् कर लेने पर मनुष्य का मन व्यर्थ, अनुपयोगी तथा नकारात्मक विचारों के संग्रह से बचा रहकर उपयोगी तथा सकारात्मक विचारों से संयुक्त रहता है और फिर जैसा मन वैसा तन के अनुसार मन के स्वस्थ होने पर शरीर भी स्वस्थ बना रहता है। इसीलिए कथा में बला-अतिबला विद्याओं की प्रशंसा करते हुए कहा गया है कि इन विद्याओं को ग्रहण कर लेने पर श्रम का अनुभव, रूप का विपर्यय तथा राक्षसी वृत्तियों का आक्रमण नहीं होता और मनुष्य शारीरिक, मानसिक तथा सामाजिक सभी स्तरों पर बलशाली बना रहता है। चूंकि सबके साथ प्रेमपूर्ण अथवा मैत्रीपूर्ण बने रहने की इच्छा(विश्वामित्र) ही उसे स्वीकार तथा क्षमा रूप शक्तियों से सम्पन्न बनाती है, इसिलिए कथा में इस तथ्य को यह कहकर निरूपित किया गया है कि विश्वामित्र ने राम को बला और अतिबला विद्याएं प्रदान की।
९-ताटका- ताटका शब्द तारका शब्द का अपभ्रंश रूप प्रतीत होता है। तारका का अर्थ है – आगे ले जाने वाली अथवा कर्णधार। अवचेतन मन में विद्यमान मान्यता ही मनुष्य की जीवन रूपी नौका को आगे बढाती है क्योंकि अवचेतन स्तर पर विद्यमान विचार मनुष्य के चेतन मन को प्रभावित करते हैं और चेतन मन के आधार पर मनुष्य का जीवन-व्यवहार चलता है। आत्म-चेतना की स्थिति में मनुष्य के अवचेतन मन में यह मान्यता प्रबल रूप में विद्यमान होती है कि मैं आत्मा हूं। परन्तु देह-चेतना की स्थिति में भोगी मन(सुन्द दैत्य) से जुडकर उपर्युक्त मान्यता का रूपान्तरण होकर यह विपरीत मान्यता प्रबल रूप में विद्यमान हो जाती है कि मैं देह हूं। मान्यता के इस रूपान्तरण को ही कथा में सुकेतु यज्ञ की यक्षिणी कन्या ताटका का राक्षसी ताटका में रूपान्तरित हो जाना कहा गया है । मैं आत्मा हूँ, यह मान्यता मनुष्य के अवचेतन मन में रहने वाली सभी धनात्मक मान्यताओं में श्रेष्ठतम है, इसीलिए इसे सुकेतु यक्ष की कन्या कहा गया है। सुकेतु यक्ष का अर्थ है – श्रेष्ठतम धनात्मक विचार क्योंकि पौराणिक साहित्य में कुबेर देवता के अनुचरों को यक्ष कहा जाता है और कुबेर का अर्थ है- धन, धनात्मकता के देवता अथवा अधिपति।
१०-अगस्त्य- यह शब्द अग+ स्त्य से बना है। अग का अर्थ है- अगति अर्थात् स्थिरता और स्त्य का अर्थ है – फैलाव। अतः अगस्त्य का अर्थ हुआ- स्थिरता का फैलाव अर्थात् व्यक्तित्व में स्थिरता गुण का बढना। मैं देह हूं, यह देह भाव (मारीच) तथा उसके साथ उत्पन्न हुआ ना-रूप-पद-धन आदि का अहंकार(सुबाहु) मनुष्य के चेतन मन की स्थिरता को समाप्त करके उसे चंचल बना देते हैं। इसे ही कथा में मारीच-सुबाहु द्वारा अगस्त्य के सुन्दर देश को उजाडना कहकर संकेतित किया गया है। 
११-विश्वामित्र द्वारा राम को प्रदत्त दिव्यास्त्र- कथा में कहा गया है कि विश्वामित्र द्वारा राम को प्रदत्त दिव्यास्त्र दक्ष प्रजापति की जया और सुप्रभा नामक पुत्रियों के पुत्र थे। दक्ष प्रजापति मनुष्य के दक्ष मन को इंगित करते हैं। इस दक्ष मन की दो विशेषताएं हैं । एक है जया अर्थात् विजय प्रदान करने वाली और दूसरी है सुप्रभा अर्थात् आभा प्रदान करने वाली। मनुष्य का दक्ष मन इन जया तथा सुप्रभा नामक विशेषताओं से उत्पन्न हुए अनेकानेक दिव्य गुणों से भरा हुआ है परन्तु यह गुण व्यक्तित्व में प्रकट तभी होते हैं जब मनुष्य आत्मस्थ होकर विश्वमैत्री हेतु प्रवृत्त होता है। 
१२-मारीच और सुबाहु- मारीच शब्द मरीचि से बना है जिसका अर्थ है- मृगतृष्णा अर्थात् भ्रम। अतः मारीच का अर्थ हुआ- भ्रम से उत्पन्न। मनुष्य है तो अजर-अमर-अविनाशी ज्योतिर्बिन्दु स्वरूप आत्मा परन्तु भ्रम से उसने स्वयं को शरीर समझ लिया है। यह शरीर भाव ही मारीच है। शरीर भाव की स्थिति में मन के भीतर नाम-रूप-पद तथा धन आदि का अहंकार भी सहज रूप से उद्भूत हो जाता है जिसे कथा में मारीच का भाई सुबाहु कहा गया है। सुबाहु(सु+बाहु) अर्थात् बहुत बलशाली। 
१३-विश्वामित्र का भगवान् वामन की निवास स्थली सिद्धाश्रम में निवास- इस कथन द्वारा विश्वमैत्री चेतना की इस विशेषता की ओर इंगित किया गया है कि विश्वमैत्री चेतना दैहिक भोगों से निवृत्त हो चुके उच्च मन में ही निवास करती है। वामन शब्द वा+मन से बना है। मन का अर्थ है- दैहिक-जागतिक भोगों में प्रवृत्त तथा काम-क्रोध-लोभ-मोह आदि में लिपटा हुआ निम्न मन तथा वा एक अव्यय है, जो इस सामान्य मन की पूर्णतः रूपान्तरित स्थिति को इंगित करता है अर्थात् दैहिक-जागतिक भोगों से सर्वथा निवृत्त हो चुका लोभ-मोह से मुक्त शुद्ध मन वामन है। मन की इस विशिष्ट शुद्ध स्थिति को ही पौराणिक साहित्य में भगवान् वामन का अवतरण कहकर इंगित किया गया है। 
१४-सरयू-गंगा संगम के समीप निर्मित पुण्य आश्रम का परिचय देकर मनुष्य शरीर की उपादेयता को इंगित किया गया है क्योंकि इसी शरीर में स्थाणु शिव रूप आत्मा का निवास है।
१५-मलद-करूष जनपद चेतन और अवचेतन मन को इंगित करते प्रतीत होते हैं। आत्म-चेतना की स्थिति में ये दोनों चेतन-अवचेतन मन रूप जनपद समृद्ध बने रहते हैं परन्तु देह-चेतना के कारण उद्भूत हुई देह-मान्यता (ताटका) इन समृद्धिशाली जनपदों का भी विनाश करती है।
१६-मैं आत्मा हूं और मेरे समान सभी आत्मस्वरूप हैं – मनुष्य के मन में प्रतिपल उठने वाले इन दो प्रकार के विचारों से संयुक्त स्पन्दन को ही सम्भवतः सरयू-गंगा संगम के जल में उठने वाली तुमुल ध्वनि कहकर इंगित किया गया है। 

प्रेमपूर्ण होने में मनुष्य को प्राप्त यह शरीर कदापि बाधक नहीं है। शरीर तो आत्मा के रहने के लिए एक पवित्र आश्रम की भांति है। इसी में दिव्य शक्तियों से सम्पन्न एक शक्तिशाली मन भी निवास करता है। अतः शरीर की उपादेयता स्वयंसिद्ध ही है। कठिनाई तो तब उपस्थित होती है जब अवचेतन मन के स्तर पर रहने वाली यह मान्यता कि मैं अजर-अमर-अविनाशी आत्मा हूं, एक दिन भोगवादी मन(सुन्द दैत्य) से जुडकर मैं देह हूं इस राक्षसी मान्यता में रूपान्तरित हो जाती है। मान्यता के इस रूपान्तरण को ही कथा में यक्षिणी ताटका का राक्षसी ताटका हो जाना कहा गया है। मनुष्य का चेतन मन अपने ही अवचेतन मन से प्रभावित हुए बिना नहीं रहता। अतः मान्यता के इस रूपान्तरण से मनुष्य स्वयं को पूरी तरह से शरीर ही समझने लगता है और तदनुसार व्यवहार करता हुआ शनैः-शनैः नाम-रूप-पद-धन आदि के प्रबल अहंकार से ग्रस्त हो जाता है। अवचेतन मन में विद्यमान देह-मान्यता के फलस्वरूप चेतन मन में उत्पन्न हुए देहभाव तथा प्रबल अहंकार को ही कथा में राक्षसी ताटका से मारीच-सुबाहु नामक राक्षसों का उत्पन्न होना कहकर इंगित किया गया है। सबके प्रति मैत्रीपूर्ण अथवा प्रेमपूर्ण होने में यद्यप यह देहभाव तथा अहंकार ही बाधा डालता है, परन्तु इन दोनों की समाप्ति से पहले इनकी उत्पत्ति की कारणभूता तथा अवचेतन मन के स्तर पर विद्यमान देह-मान्यता रूपी राक्षसी ताटका का वध करना अनिवार्य है और इस देहमान्यता का वध अब केवल आत्मस्वरूप में स्थित होकर ही किया जा सकता है जिसे कथा में राम द्वारा राक्षसी ताटका का वध कहकर इंगित किया गया है। कथा इस विशिष्ट तथ्य को प्रतिपादित करती है कि आत्मस्थ होकर देह-मान्यता(ताटका) का वध हो जाने पर मनुष्य की ही विश्वमैत्री चेतना(सबके प्रति प्रेमपूर्ण होने की इच्छा) आत्मस्थ मनुष्य को अनेकानेक अद्भुत गुणों से सम्पन्न बना देती है और ये गुण कहीं बाहर से नहीं आते, प्रत्युत उसी के कुशल मन से निकलकर बाहर अर्थात् व्यक्तित्व में प्रकट हो जाते हैं। तात्पर्य यह है कि प्रत्येक मनुष्य के भीतर एक कुशल(दक्ष) मन विद्यमान है। यह कुशल मन अनेकानेक गुणों और विशेषताओं से भरा पडा है। जब मनुष्य आत्मस्थ होकर सबके साथ मैत्रीपूर्ण अथवा प्रेमपूर्ण होना चाहता है, तब उसका यह बन्द पडा कुशल मन ही मानों खुल जाता है और अद्भुत गुण जीवन में प्रकट हो जाते हैं। कथा की प्रतीक शैली में इस सम्पूर्ण तथ्य को यह कहकर इंगित किया गया है कि राक्षसी ताटका का वध हो जाने पर विश्वामित्र ने राम को जो अनेकानेक दिव्यास्त्र प्रदान किए, वे महाराज दक्ष की कन्याओं से उत्पन्न हुए पुत्र थे। अवचेतन मन में रहने वाली देह-मान्यता रूपी ताटका का वध हो जाने के पश्चात् अनेकानेक दिव्य गुणों से सम्पन्न हुआ आत्मस्थ मनुष्य(राम) अपने विचारों का निर्माता होने से विश्व-मैत्री में बाधक बने हुए देह-भाव को अत्यन्त सहज रूप से अपनी चेतना से बहुत दूर छिटक देता है जिसे कथा में राम के एक ही बाण से मारीच का सौ योजन दूर समुद्र में गिरना कहकर इंगित किया गया है। देहभाव के दूर छिटक जाने से उसके साथ उत्पन्न हुआ प्रबल अहंकार भी तुरन्त नष्ट हो जाता है जिसे कथा में सुबाहु का वध होना कहा गया है। अब विश्वमैत्री का अनुष्ठान सफलतापूर्वक सम्पन्न होता है।  

